
Gujuḱ  ako  Me̠nte  Andha
Pạtiạu  Khạtir  Ṭika  Bako
Hataoeda Santalko
Dinajpur reaḱ Nawabganj upạjilạ sorre golabaṛi ạdibạsi
santalkoaḱ ato. Ona atore 30 goṭen gharonjre amdaj 140
goṭen santal hoṛko girobasoḱ kana. Goṭa disạmre ṭika
(gonotika) kạmiko calaḱkan rehõ ona atoren mit́ hoṛ hõ
ṭikạ  bako  hataoakat́a.  Ato  hoṛkoaḱ  dạbi,  baṅma
ko̠ro̠na reaḱ ṭikạ hatao lekhan hoṛko gujuḱa, le̠ḍha
aḱ noa khạtir onko do̠ ṭikạ bako hataoet́kana. To̠be
sastho bibhag do̠e me̠net́ kana, thoṛa andha pạtiạu iạte
onko  nonkako  me̠net́  kana.  Dinajpur  jilạ  Civil  Sergeon
Office khon baḍae ńamena, Ko̠ro̠na virus re eto̠ho̠ṕ khon
calaoen Sunibar dhạbić Nawabganj upạjilare moṭ pe sae
bar gel are (329) goṭen hoṛ ko̠ro̠na rog teko jạbun
akana. Ar niạko din bhitrirege pe sae bar gel mit́ (321)
hoṛko pharnao akana. Jạbun akanko modre hoṛkoaḱ gujuḱ
soṅkha turui (6). Sunibar dhạbićte upạjilạre ko̠ro̠na
ṭikạ  ko  hataojoṅ  lạgit́  73182  hoṛ  do̠  ńutumko  ol
caṛhao  akat́a.  Ar  pạhil  doge  ṭikạ  ko  hatao  akat́
hoṛkoaḱ  soṅkha  20903  ar  dosar  doge  ko  hatao  akat́
hoṛkoaḱ  soṅkha  7943.  Ona  atoren  thoṛa  hoṛko  sãoe
gapalmaraokeda  nui   Reporter  aḱ.  Noko  modre  60  cetan
umerren Sushila Mardy Kalerkantho metat́koa, ‘Ṭikạ hatao
lekhan baṅma hoṛko gujuḱa ar ona bo̠to̠rtege ale do̠
ṭika nit hõ bale hatao akada. Aleren mit́ pe̠ṛa noa
kathae me̠nakada. Romesh Mardy ńutuman mit́ hoṛe menkeda,
‘Iń  ḍanḍa  haso  me̠naḱtiná,  ṭikạń  hatao  lekhan
e̠nḍekhan jaṅga hõ phulạuḱtińa, ale ma reṅgeć hoṛko
kanle  jaṅga  phulạulen  khan  gharońj  reaḱ  kạmi  o̠koe
kạmia.  Ona  iạte  ale  ma  ṭika  baṅle  hataoakat́.  Gedu
Hembrom do̠e lạikeda, ‘Ińaḱ thoṛa sahẽt́ reaḱ muskil
me̠naḱtińa. Presser reaḱ hõ, ar aema karonaḱte ṭikạ

bạń hataoakada. Ar hoṛkoaḱ mocareń ańjom akada, ṭika
hatao lekhan rog ḍheroḱa. Onko pe hoṛ mo̠to̠ do̠ baṅ
onko lekan arhõ aema hoṛko sãoe gapalmarao akada. Ona
atoren  aema  gharońj  ren  hoṛge  oloḱ  paṛhaoaḱ  bako
baḍaea.  Ḍher  hoṛge  pạṭ  khaṭaokate  jion  jińgiko
khemaoet́kana. Atoren hoṛkoaḱ noa muskil dosa ńelte ona
atorenge aḍepase Ạdibạsi Marsal Jubo Spoting Club mit́
soṅgoṭhon  ato  hoṛko  ṭikạ  hatao  ocoko  reaḱe  goṭa
akada. Ona iạte calaoen Sokolbar ato hoṛko ṭikạ reaḱ
babotre udgạuko lạgit́ girjạ oṛaḱre mit́ sabha do̠e hoe
ocokeda.   Abasik  Medical  Officer  Dr.  Sadia  Kasem  Shefa
 se̠ṭe̠re tahẽkateć onko ṭikạ babotrey galmaraoat́koa.
 Sabha re, ṭikạ reaḱ bhạilạitet́ babotre bujhạu ako
tayom aema santal hoṛko ṭikạ hatao lạgit́ko rebenena.
Golabaṛi Adorso Marsal Jubo Unnoyon Treasurer Alomgir Murmu
do̠e  me̠nkeda,  ato  hoṛkoaḱ  katha  hudiskate  ạḍi  dhao
bujhạu reaḱiń kurumuṭukeda. E̠nrehõ bako bujhạuleda.
Me̠nkhan Dr. Sadia Shefa noa sabhare sanam santal hoṛkoe
bujhạu ocoket́koa ar sanamko ṭika hatao lạgit́ko hẽḱ
keda.

